
Төсөл 
 

САНГИЙН САЙДЫН ТУШААЛ 
 

2026 оны .. дүгээр сарын ...                                                            Улаанбаатар хот  
Дугаар …      

 
 

ЖУРАМД НЭМЭЛТ, ӨӨРЧЛӨЛТ ОРУУЛАХ ТУХАЙ 
 
Татварын ерөнхий хуулийн 60 дугаар зүйлийн 60.9 дэх хэсгийг үндэслэн 

ТУШААХ нь: 
1. Сангийн сайдын 2019 оны 307 дугаар тушаалын хавсралтаар 

батлагдсан “Өртэй татвар төлөгчийн хөрөнгө битүүмжлэх, хураах, хадгалах, 
хамгаалахтай холбогдох харилцааг зохицуулах журам”-д доор дурдсан 
агуулгатай заалт нэмсүгэй: 

“5.8.Татварын өрийг татвар төлөгчийн банкан дахь данснаас ирээдүйд орж 
ирэх мөнгөн хөрөнгөөс гаргуулах 

5.8.1.татварын ерөнхий хуулийн 63 дугаар зүйлийн 63.1-д заасны дагуу 
татварын өрийг татвар төлөгчийн банкан дахь дансны үлдэгдлээс гаргуулсны 
дараа тухайн дансны орлого хүрэлцэхгүй тохиолдолд ирээдүйд орж ирэх 
мөнгөн хөрөнгөөс гаргуулахдаа Татварын ерөнхий хуулийн 63.2-т заасныг 
баримтална. 

5.8.2.татвар төлөгчийн банкан дахь дансанд ирээдүйд орж ирэх мөнгөн 
хөрөнгөөс суутган гаргуулах татварын өрийн хэмжээ нь тухайн дансны орлогын 
70.0 хувиас хэтрэхгүй байна. 

5.8.3.арилжааны банк нь татвар төлөгчийн дансанд ирээдүйд орж ирэх 
мөнгөн хөрөнгөөс энэ журмын 5.8.2-т заасны дагуу татварын өрд шилжүүлж, 
30.0 хувийг татвар төлөгчийн дансанд үлдээнэ. 

5.8.4.хэрэв татвар төлөгчийн дансанд өдөрт нэгээс дээш гүйлгээгээр орлого 
орсон тохиолдолд орлого тус бүрээс 70.0 хувиас хэтрүүлэхгүйгээр татварын 
өрд шилжүүлнэ.” 

2. Журмын 5.1.4 дэх заалтын “битүүмжлэх мэдэгдэх хуудсанд битүүмжлэх 
ажиллагааг гүйцэтгэж байгаа татварын албаны дарга гарын үсэг зурж, тэмдэг 
дарж” гэсний дараа “эсхүл цахим гарын үсгээр” гэж нэмсүгэй. 

3. Журмын 5.5 дахь заалтыг “банк битүүмжлэх мэдэгдэх хуудсанд заасан 
шаардлагыг бүрэн биелүүлсэн бол данснаас гаргуулсан болон дансны орлогоос 
Татварын ерөнхий хуулийн 63 дугаар зүйлийн 63.2-т заасны дагуу татварын өрд 
шилжүүлсэн тооцооллын хамт татварын албанд цахим хэлбэрээр мэдэгдэнэ” 
гэж өөрчилсүгэй. 

4.Тушаалын хэрэгжилтэд хяналт тавьж ажиллахыг Татварын бодлогын 
газар /Ч.Чимидсүрэн/, Татварын ерөнхий газар /Б.Цогтнаран/-т үүрэг 
болгосугай. 

 

САЙД                                  З.МЭНДСАЙХАН 



 

ТАНИЛЦУУЛГА 
 

Сангийн сайдын 2019 оны 307 дугаар  
тушаалд нэмэлт, өөрчлөлт оруулах тухай 

 
 “Шинэ сэргэлтийн бодлого батлах тухай” Монгол Улсын Их Хурлын 2021 

оны 106 дугаар тогтоолын 4 дүгээр хавсралтаар батлагдсан Монгол Улсын Их 
Хурлын чуулганаар нэн яаралтай хэлэлцүүлэх хуулийн төслийн жагсаалтын 6-д 
“Аж ахуйн нэгжийн болон хувь хүний орлогын албан татварын тухай хуульд 
нэмэлт, өөрчлөлт оруулах тухай, холбогдох бусад татварын хуулиудад нэмэлт, 
өөрчлөлт оруулах тухай” хуулийн төслийг боловсруулан өргөн мэдүүлнэ гэж 
заасан. Мөн “Монгол Улсын Засгийн газрын 2024-2028 оны үйл ажиллагааны 
хөтөлбөр батлах тухай” Монгол Улсын Их Хурлын 2024 оны 21 дүгээр 
тогтоолын 1 дүгээр хавсралтын 3.2.1-д “Татвар, нийгмийн даатгалын 
шинэчлэл”, 3.2.1.2-т “Татварын орчныг олон улсын стандартад үе шаттайгаар 
нийцүүлж, цахим татварын тогтолцоог сайжруулна” гэж тус тус заасан.  

 
Энэ хүрээнд Засгийн газраас Татварын ерөнхий хуульд нэмэлт, өөрчлөлт 

оруулах тухай хуулийн төсөл, Аж ахуйн нэгжийн орлогын албан татварын тухай 
хуульд нэмэлт, өөрчлөлт оруулах тухай хуулийн төсөл, Хувь хүний орлогын 
албан татварын тухай хуульд нэмэлт, өөрчлөлт оруулах тухай хуулийн төсөл, 
Нэмэгдсэн өртгийн албан татварын тухай хуульд нэмэлт, өөрчлөлт оруулах 
тухай хуулийн төслийг боловсруулж Улсын Их Хуралд 2026 оны 05 дугаар 
сарын 06-ны өдөр өргөн мэдүүлж, 2026 оны 06 дугаар сарын 26-ны өдрийн 
Улсын Их Хурлын чуулганы нэгдсэн хуралдаанаар хууль батлагдсан. 

 
Иймд хууль батлагдсантай холбогдуулан Сангийн сайдын 2019 оны 307 

дугаар тушаал “Өртэй татвар төлөгчийн хөрөнги битүүмжлэх, хураах, хадгалах, 
хамгаалахтай холбогдох харилцааг зохицуулах журам”-д нэмэлт, өөрчлөлт 
оруулах Сангийн сайдын тушаалын төслийг боловсрууллаа. 
 


